
Kalaallit Nunaanni pinerluttulerinermut inatsisip aamma eqqartuussisarnermut 

inatsisip allanngortinneqarnerat pillugu Kalaallit Nunaanni inatsisit 

atuutsinneqalernernissaannut Namminersorlutik Oqartussat oqaaseqaataat pillugu 

Inatsisartut aalajangiiffigisassaattut siunnersuut (Tarnikkut napparsimasut 

pineqaatissinneqarnikkut uninngasut aamma meeqqanik il.il. video aqqutigalugu 

apersuisarneq pillugit Kalaallit Nunaanni tarnikkut nappaatinut inatsimmik 

atuisarneq) (Ilaqutariinnermut Inatsisinillu Atuutsitsinermut Naalakkersuisoq)  

(Ilaqutariinnermut, Inatsisinillu Atuutitsinermut Naalakkersuisoq) 

 

 

Saqqummiussinermut allakkiaq 

(Ilaqutariinnermut, Inatsisinillu Atuutitsinermut Naalakkersuisoq) 

 

 

Siullermeerneqarnera 

Namminersorneq pillugu inatsimmi § 17 malillugu danskit naalakkersuisuisa inatsisissatut 

siunnersuutaat Kalaallit Nunaannut tunngasut, Folketingimut saqqummiunneqartinnagit 

Kalaallit Nunaanni Namminersorlutik Oqartussanut oqaaseqarfigisassanngorlugit 

nassiunneqartussaapput. Aalajangiiffigisassatut siunnersuut manna oqaaseqaammut 

pineqartumut tunngasuuvoq. 

 

Inatsisissatut siunnersuummi siunertat pingaarnerit pingasuupput: 

 

Siunertat siulliat tassaavoq pinerluttunermut inatsimmut aalajangersakkamik 

piginnaatitsissutaasumik ilanngussinissaq, taamaasilluni tarnikkut nappaatillinnut 

eqqartuussaasimanermikkut unginngatitaasunut Tarnimikkut nappaatilinnik 

nammineersinnaajunnaarsitsineq allatigullu pinngitsaaliissummik iliuuseqarneq pillugu 

Inatsisartut inatsisaat atorneqarsinnaassalluni inatsisinik atortitsinermut ministerip 

erseqqinnerusumik aalajangersaaneratigut.  

 

Siunertat aappaat tassaavoq eqqartuussisarnermut inatsimmi unnerluutiginnissummik 

taamaatitsineq aamma unnerluussummik tunuartitsineq pillugit maleruagassat 

annertusinissaat, taamaasilluni suliap suliareqqilernissaanut piumasaqaatit 

eqqortinneqarsimappata, aalajangeeqqinnissamut piffissaliussaq qaangiutereersoq taamatut 

aalajangiinerit nutaamik aalajangiiffineqarsinnaasunngorlugit, erseqqinnerusoq pillugu tak. 

imm. 3 ataaniittoq.   

 

Siunertat pingajuat tassaavoq meeqqat videomik immiussissutit atorlugit killisiorsinnaanerat 

pillugu aalajangersakkanik eqqartuussisarnermut inatsimmut ilanngussinissaq, danskit 

eqqartuussisarnermut inatsisaanni tamanna pillugu maleruagassaasa assigisaannik. 

 

Inatsisissatut siunnersuutip saniatigut imarivai pinerluttulerinermi inatsimmi 

eqqartuussisarnermut inatsimmilu aaqqissuinikkut aaqqiissutissatut siunnersuutit ataasiakkaat. 

 

Taamatut oqaaseqarlunga oqaluuserisaq Inatsisartunut suliassanngortippara.

 

 

 


